
bouxbien Laujmiz

faenzcieng ndei 3

Haujlai bi gvagbae, moix dang gou dauqngeix
hwnj gunghse gyanghongh haetromh haenx, gij
yienghceij louz youq ndaw uk gou, vanzlij dwg rek
raemx goenj gaq youq gwnz feizgiengz, ndaetnyaed,
rouxringx, angq danggmaz.

Yahfanh hoizbak fanj gvaqdaeuj riu gyoengqde,
de buenq mbiengj ndang deng vamaenh doengh
mbouj ndaej, couh ietraez hoz, vaddoengh diuz gen
ndeu. Vah Yahfanh beij dungcoz Yahfanh ljj
laebluenh, gij Vahcuengh ciengx mbouj bienz haenx
daj ndaw bak de diuq okdaeuj, doek youq ndaw bo
Vahcuengh wenj luenz ndeu, mbaeu ndaej lumj diuz
bwn mbouj rox daj gizlawz mbin gvaqdaeuj nei,
hoeng, Yahfanh vanzlij nyexhuj le engq lai vunz.
Gyoengq mehmbwk ietraez fwngzyinx, doq naeuz
doq ndaq dwk yoek daengz gwnz gyaeujndaeng
Yahfanh. Mehmbwk ndeu guh baih ndeu, gyoengq
mehmbwk ndeu guh lingh baih, couh yienghneix
yungh fwngzyinx yoek gvaqdanJ yoek gvaqbae dwk
doxnddq Gyoengq bouxsai gijmaz cungj mbouj
gangj, byoenque ndwn youq bangxhenz yawj ndwi,
haeksat dwk cimyawj Yahfanh, dwgcaengz youh
hozndat dwk cimyawj Yahfanh, danghnaeuz cehda
ndaej gaj vunz, bak boux Yahfanh cungj mbouj
gaeuq gyoengqde gaj.

Bouxsai ndeu daj gizlaeg gyanghongh byaij
gvaqdaeuj. Vunzlai humxyawj gagrox dwk yiengq
song henz doiq bae, veq ok dieghoengq gvangq
gaeuq boux vunz ndeu gvaq. Gou gaenjgip yiengq
baihlaeng vunzlai suk le suk, dawz ndang yo youq
laeng gyoengq vunzhung. Gou lau bouxsai neix, de
maj miz aennaj viyiemz ndeu gangj hix geizheih,
mwhhaenx ganbu cungj gyaez maj miz aennaj
viyiemz ndeu. Youq diuz roen Hawbyaloz lumj
diuzcajnga neix, aennaj ganbu gvihaeuj lingh aen
fuengyiengq Hawbyaloz, caecuq dou aen naj gvihaeuj
diuz roen baihsoh caeuq baihgvaz Hawbyaloz neix di
ndeu cungj mbouj doxdoengz, ndaej naeuz aen ndeu
youq gwnzmbwn, aen ndeu youq gwnznamh.

Goengbiuj youh ndwn okdaeuj lo, de ciengx—
lwenx yiemzsuk aennaj. Goengbiuj yiemzsuk nyinh—
caen dwk doiq ganbu naeuz, gyoengqde aen singq
neix gietdingh mbouj aecu mehmbwk Bouxgun mbouj
gingq banlaux mbouj rox laexsoq neix lo. lugouz
gunghse buenq iet Yizfanh caeuq Yahfanh lizvwnh.

Ganbu yiengq vunzlai cauzhuhu yawj bae. Haet
haenx, de viyiemz dwk yawj bae yawj dauq. Sojmiz
vunz cungj mbaetheiq deqcaj, sojmiz vunz cungj
lathnaeuz, baez neix, Yahfanh itdingh deng gyaep ok
Hawbyaloz lo.

Lumjnaeuz miz saek bak bi raez, ganbu cij
mbouj caiq yawj vunzlai, doiq vunz fuengzcug
Yizfanh naeuz: “Sou gangj mbouj baenz, bouxsai de
gangj cij baenz.”

Vunzlai sikhaek youq ndaw vunzlai saeujra.

Yizfanh ndwn youq ceiq baihlaeng, got gen, lumj
yaw]j nauhyied vunzwnq nei, dinggnyi ganbu diemj
daengz coh swhgeij, gipmuengz ngaemgyaeuj
roengzdaeuj.

Buzbiuj byaij gvagbae, beng Yizfanh daengz
dangqnaj ganbu, aeu de gangjvah. Yizfanh
gaeugyaeuj, mbouj eigseiq dwk riu, deng vunz coi
gaenj lo, cij sing daemq naeuz: “Gou mbouj gangj
gvaq mbouj aeu de ya, dwg gyoengqde mbouj aeu
de.”

Sojmiz vunz cungj doeksaetyat liux, gou
dingqnyi ndaw vunzlai fat ok sing geizheih, gig
daemq, lumj gwnz raemx mbin gvaq raq rumz gaenj
ndeu. Dang gou ngiengx gyaeuj yawj gvagbae seiz,
couh cij lw miz vunz fuengzcug Yizfanh doeksaet
ndwi lo, doeksaet gig vaiq bienqbaenz hozndat.
Doenghglj fwngzylnx yienzbonj vix coh Yahfanh,
seizneix cienzbouh ylengq Yizfanh vix bae, Yizfanh
vanzlij ngaemgyaeuj mbouj eigseiq dwk riu, de
mbouj yawj vunz fuengzcug, hix mbouj yawj
Yahfanh, de yawj gyaeujhaiz swhgeij. Yizfanh riu
ndaej seuqset, lumjnaeuz gijmaz siengjfap cungj
mbouj miz, lumj lwgnding cingh ndeu. Gij hozndat
vunz fuengzcug dub gvaqdaeuj, doek youq gwnz
ndang de, cix mbouj miz saek di hoizwngq, cij ndei
ciuq roen gonq danh dauq. Vunzlai yiengq goengbiuj
yaw] bae. Goengbiuj coenzvah mbouj gangj, loq haep
da, muenghyawj Byayinzbanz sangngaungau, gvaq le
gig nanz, cij boih hwnj song fajfwngz, daj henz
ndang Yizfanh yamq hung byaij gvagbae, daj henz
ndang vunzlai yamq hung byaij gvagbae. De mbouj
yawj Yizfanh, hix mbouj yawj vunzlai, aennaj de
yiemzsuk ndaej lumj ndaekdiet giengeng.

Caet

Ngoenz ndeu, Hawbyaloz sawqmwh nauhyied
hwnjdaeuj. Miz vunz caegcaeg hwnj le bauqceij.
Hohfanhmaenz. Cwngfuj (mbouj rox seizlawz, vunz
Hawbyaloz youh mbouj sibgvenq heuh gunghse lo)
roq gyong roq laz dwk soengq ciengjcang hoengz
hung daengz ndaw ranz vunz de bae, aen siusik neix
lumj aenlangh hung nei gig vaiq daj gyaeujhaw cung
daengz byaihaw, vunz gwed faggvak caeuq bingz—
ciengz ityiengh hwnjbya bae guhhong haenx ngawh
yaep ndeu, cij sawqmwh doeksaet dwk fatyienh,
Hawbyaloz cinggcaen mbouj ityiengh lo, miz vunz
mbouj rox seizlawz caegcaeg nyaengq hwnjdaeuj,
gyoengqde cuengq roengz faggvak, daj diegrog
buenq daeuj mienhdiuz faenjdiuz, gyanghaemh youq
ndaw ranz, gaem youh gaem dwk cekhai, moix gaem
dawz nyup iq ndeu okdaeuj, caiq dauqcungz fung
ndei, engq lai mienhdiuz faenjdiuz couh ndaej bieng
okdaeuj lo, cij caj ngoenzhaw dawz daengz gwnz haw
bae gai. Vunz gwed faggvak ndawsim sikhaek
biengndaej gig hoengq. Ndawsim daxboh hix gig
hoengq, de souj youq henz feizgiengz, yawj
souhhaeuxyangz ndaw guenq goenj ok duj dem duj
va henjgim, gouh dawh raez ndaw fwngzgvaz cij gig
nanz mbouj gyaux saek baez.

Ca mbouj lai dwg youq haemh ndeu, daj
baihhaenx gig gyae diuz roen yienghceij lumj
diuzcajnga, daeuj le haujlai vunz diegrog, gyoengqde
hai gyaq cihuq hung baiz Dunghfungh ndeu,
gyanghwnz haeuj daengz Hawbyaloz, lienzhwnz rag
bae ci youh ci makbatgak gomak haenx sengmaj
youq ndaw rungh gaenq miz haujlai bi lo, vunz
Hawbyaloz  coengzlaiz mbouj rox gyoengqgde
gingqyienz baenzneix dijcienz. Lij miz di vunz
diegrog, gyoengqde gai ywnou gai yw gau gyaj, sing
hauhdoengz iq gat ngoenzhaw Hawbyaloz soiq liux.
Doenghgij vunz mbouj rox gizlawz daeuj, hix najseng
dangqmaz, gyoengqde hawj Hawbyaloz biengndaej
yied daeuj yied ndaet, yied daeuj yied cauz,
ngoenzhaw Hawbyaloz yied daeuj yied mbouj miz
feihdauh lo.

Ranz daih’it hohfanhmaenz okyienh, ranz
daihngeih ranz daihsam laebdaeb okyienh. Bienqvaq
ndaej daiq vaiq, hawj vunz Hawbyaloz yawj mbouj
gvaqdaeuj, hix mbouj miz yinx bae doeksaet lo.
Lumjnaeuz Hawbyaloz itcig cungj dwg yienghneix,
nauhyied . nyaengqfoed . foz, lumj raemxlangh nei gig
vaiq lae baenaj. (7)




